
Ղեկավարվելով «Բաժնետիրական ընկերությունների մասին» Հայաստանի Հանրապետության օրենքի 34-րդ, 35-րդ և 49-րդ հոդվածներով և հիմք ընդունելով Հայաստանի Հանրապետության կառավարության 2011 թվականի մարտի 3-ի №202-Ն որոշման 1-ին կետի 1-ին ենթակետով հաստատված կարգի դրույթները` Հայաստանի Հանրապետության կառավարությունը որոշում է.
1. «Բարձրավոլտ էլեկտրացանցեր» փակ բաժնետիրական ընկերությանն ազատել 2019 թվականի գործունեության արդյունքներով Հայաստանի Հանրապետության պետական բյուջեի հանդեպ առաջացած 1,228,358.0 հազ. դրամ շահութաբաժնի վճարումից և այդ գումարի չափով՝ բաժնետոմսերի անվանական արժեքի մեծացման միջոցով՝ սահմանված կարգով ապահովել ընկերության կանոնադրական կապիտալի ավելացումը:
2. Հայաստանի Հանրապետության տարածքային կառավարման և ենթակառուցվածքների նախարարին՝ սույն որոշումն ուժի մեջ մտնելուց հետո՝ օրենքով սահմանված կարգով ապահովել «Բարձրավոլտ էլեկտրացանցեր» փակ բաժնետիրական ընկերության կանոնադրական կապիտալի փոփոխումը և, դրանով պայմանավորված, կանոնադրության մեջ կատարվող փոփոխության պետական գրանցումը` այդ իրականացնելով «Բարձրավոլտ էլեկտրացանցեր» փակ բաժնետիրական ընկերության միջոցների հաշվին:

«Բարձրավոլտ էլեկտրացանցեր» փակ բաժնետիրական ընկերության կանոնադրական կապիտալն ավելացնելու և 2019 թվականի գործունեության արդյունքներով Հայաստանի Հանրապետության պետական բյուջե վճարման ենթակա շահութաբաժնի վճարումից ազատելու մասին» ՀՀ կառավարության որոշման նախագծի վերաբերյալ

	1.
	Անհրաժեշտությունը, ընթացիկ իրավիճակը և խնդիրները


Կանոնադրական կապիտալում 50 և ավելի տոկոս պետական բաժնեմաս ունեցող առևտրային կազմակերպությունների կողմից շահութաբաժինները հաշվարկվում և վճարվում են պետական բյուջե Կառավարության 03.03.2011թ. №202-Ն որոշման (այսուհետ` Որոշում) սահմանված կարգի (այսուհետ՝ Կարգ) համաձայն և շահութաբաժնի հաշվարկման հիմնական բազան (բաղադրիչը) հաշվետու տարվա զուտ շահույթն է (Կարգի 7-րդ կետի  1-ին ենթակետ): 
«Բարձրավոլտ էլեկտրացանցեր» ՓԲԸ-ն (այսուհետ՝ Ընկերություն) արտարժույթով իրականացված գործարքները փոխարկում է դրամի` գործարքի օրվա դրությամբ սահմանված փոխարժեքով: Որպես փոխարժեք ընդունվում է Հայաստանի Հանրապետության Կենտրոնական բանկի կողմից հրապարակված արժութային շուկայում արտարժույթի նկատմամբ հայկական դրամի միջին փոխարժեքը: Հաշվետու ամսաթվի դրությամբ արտարժույթով դրամային հոդվածները ներկայացվում են (վերահաշվարկվում են)` կիրառելով փակման (հաշվետու ամսաթվի) փոխարժեքը, իսկ արտարժույթով սահմանված ոչ դրամային հոդվածները, որոնք հաշվառվում են սկզբնական արժեքով, ներկայացվում են գործարքի օրվա փոխարժեքով: Արտարժութային օգուտը կամ վնասը, որոնք առաջանում են արտարժույթով գործարքների մարման կամ հաշվետու ամսաթվի դրությամբ սահմանված փոխարժեքով դրամային հոդվածների վերագնահատման արդյունքում, ճանաչվում են ֆինանսական արդյունքներում:
  	Ընկերության արտարժույթով (ԱՄՆ դոլար, եվրո, փոխառության հատուկ իրավունք (SDR)) ներգրավված երկարաժամկետ վարկերի և փոխառությունների գծով պարտավորությունները 2019թ. դեկտեմբերի 31-ի դրությամբ կազմում է շուրջ 75,3 մլրդ դրամ: Հաշվետու ժամանակահատվածում արտարժույթի և արտարժույթով արտահայտված ակտիվների և պարտավորությունների վերագնահատումից առաջացել է 1 229,0 մլն դրամ դրական տարբերություն, որը չնայած Ընկերության համար փաստացի դրամական հոսքեր չի առաջացնում, այնուամենայնիվ, հաշվի է առնվում ընկերության տարեկան զուտ շահույթի (շահութաբաժնի հաշվարկման բազայի) հաշվարկում, որի ազդեցությունը վճարման ենթակա շահութաբաժնի գումարի մեծության վրա կազմում է 614,5 մլն դրամ:
Հայաստանի Հանրապետության հանրային ծառայությունները կարգավորող հանձնաժողովի 2017 թվականի դեկտեմբերի 27-ի N 581Ա  որոշման 2-րդ կետով սահմանված է, որ սակագների հաշվարկում ներառված Հայաստանի Հանրապետության կառավարությունից կամ Հայաստանի Հանրապետության կառավարության երաշխիքով ստացված արտոնյալ վարկերի սպասարկման և մարման ծախսերը փաստացի ավելի քիչ ծախսելու դեպքում Ընկերությունը պարտավոր է առաջացող լրացուցիչ դրամական միջոցները կուտակել այդ նպատակով բացված համապատասխան հաշվեհամարին:
Ընկերությունն իր գործունեությունն իրականացնում է ՀՀ հանրային ծառայությունները կարգավորող հանձնաժողովի կարգավորման դաշտում, որտեղ էլեկտրաէներգիայի հաղորդման ծառայության սակագները ձևավորվում են անհրաժեշտ հասույթի ապահովման սկզբունքով, որն իրենից ենթադրում է Ընկերությանը տարվա ընթացքում ապահովել այնքան դրամական միջոց, որը կբավարարի Ընկերության ընթացիկ պարտավորությունների ամբողջական կատարմանը:  Էլեկտրաէներգիայի հաղորդման ծառայության մատուցման սակագնով վարկի մարման և սպասարկման գումարների հատուցման և ստեղծվող հիմնական միջոցների մաշվածության ժամկետների անհամապատասխանությամբ պայմանավորված հաճախ Ընկերութան տարեկան ֆինանսական արդյունքների ամփոփման ընթացքում ձևավորվում է շահույթ, որի դիմաց Ընկերությունը չունի համապատասխան կանխիկ միջոցներ այդ շահույթից առաջացող շահութահարկի և շահութաբաժնի պարտավորությունները կատարելու համար, իսկ առկա միջոցներն էլ հաջորդող տարիներին պետք է ուղղվեն միջազգային կազմակերպությունների կողմից պետության երաշխավորությամբ ստացված վարկերի և փոխառությունների սպասարկմանն ու մայր գումարների մարմանը:
Համաձայն ՀՀ հանրային ծառայությունները կարգավորող հանձնաժողովի կողմից հաստատված մեթոդաբանության՝ միջազգային կազմակերպությունների կողմից ներգրավված վարկային միջոցներով իրականացվող ներդրումային ծրագրերի արդյունքում ստեղծված ակտիվների մաշվածության փոխարեն սակագնի հաշվարկում ներառվում են այդ վարկերի մայր գումարների մարումները և տոկոսագումարների վճարումները:
2019 թվականի ընթացքում Ընկերության կողմից էլեկտրաէներգիայի հաղորդման ծառայության մատուցման սակագնով վարկերի մարման և սպասարկման համար նախատեսված գումարը կազմում է 4 680,4 մլն դրամ:
 		Էլեկտրաէներգիայի հաղորդման ծառայության մատուցման սակագնով վարկերի մարման և սպասարկման համար նախատեսված գումարները վերաբերում են ինչպես արդեն ավարտված, այնպես էլ դեռևս ընթացքում գտնվող ծրագրերին: Ընթացքում գտնվող ծրագրերի մասով 2019թ. ընթացքում ստացված գումարը կազմում է շուրջ 2 140,0 մլն դրամ, որի գծով հաշվետու ժամանակաշրջանում ծախսեր չեն առաջացել: Արդյունքում, այս եկամտի գծով վճարված շահութահարկը կազմել է շուրջ 428,0 մլն դրամ, և միաժամանակ առաջացել է շահութաբաժնի վճարման պարտավորություն 856,0 մլն դրամ:
Ընկերությունը հաշվետու ժամանակաշրջանում վարկերի մարման և սպասարկման համար նախատեսված միջոցների ավանդադրումից, ինչպես նաև բանկային հաշիվներում առկա ցպահանջ գումարների նկատմամբ հաշվեգրված տոկոսագումարներից ստացել է 1 459,8 մլն դրամ տոկոսային եկամուտ, որի գծով ծախսեր չեն առաջացել: Արդյունքում, այս եկամտից առաջացել է շուրջ 292,0 մլն դրամ շահութահարկի պարտավորություն, որը փաստացի վճարվել է Ընկերության կողմից: Միաժամանակ այս եկամտի գծով առաջացել է շուրջ 584,0 մլն դրամ շահութաբաժնի վճարման պարտավորություն:
Էլեկտրական էներգիայի հաղորդման ծառայության մատուցման սակագներով շահութահարկի վճարման համար գումարներ չեն նախատեսվում: 2019թ. արդյունքներով 2020թ. վճարված շահութահարկի գումարը կազմել է 1 457,4 մլն դրամ, որն ամբողջությամբ վճարվել է վերը նշված տոկոսային եկամտի գումարից: Հետևաբար ներկայումս Ընկերությունը փաստացի չունի կանխիկ դրամական միջոցներ, որը կարող է ուղղվել շահութաբաժնի վճարման պարտավորության իրականացմանը:
   Հաշվի առնելով վերոգրյալը, ինչպես նաև Ընկերության 18.12.2020թ. արտահերթ ընդհանուր ժողովի կողմից ընդունված որոշումը (արձանագրության               5-րդ հարց, կցվում է)՝ 2020 թվականին պետական բյուջե շահութաբաժին չվճարելու և 1,228,358.0 հազ. դրամը բաժնետոմսի անվանական արժեքի ավելացման միջոցով ընկերության կանոնադրական կապիտալի ավելացմանը ուղղելու վերաբերյալ, Ընկերության ընթացիկ ֆինանսական կայունության ապահովման նպատակով, առաջարկվում է պետական բյուջե վճարման ենթակա շահութաբաժնի վճարման պարտավորությունը նվազեցնել 1,228,358.0 հազ․ դրամով:
	2.
	Ակնկալվող արդյունքը, կարգավորման նպատակը և բնույթը


ՀՀ կառավարության սույն որոշման նախագծով առաջարկվում է Ընկերությանն ազատել 2019թ. գործունեության արդյունքներով Կարգի համաձայն հաշվարկված` պետական բյուջե վճարվող 1,228,358.0 հազ. դրամ շահութաբաժնի վճարման պարտավորությունից և այդ գումարի չափով, բաժնետոմսերի անվանական արժեքի մեծացման միջոցով սահմանված կարգով ավելացվում է Ընկերության կանոնադրական կապիտալը:
	3.
	Նախագծի մշակման գործընթացում ներգրավված ինստիտուտները և անձիք   


ՀՀ տարածքային կառավարման և ենթակառուցվածքների նախարարություն, «Բարձրավոլտ էլեկտրացանցեր» ՓԲԸ:
4. Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ
ՀՀ կառավարության սույն որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:
5. Իրավական ակտի նախագծմանն ու քննարկմանը հասարակության          մասնակցության մասին
ՀՀ կառավարության սույն որոշման նախագծմանն ու քննարկմանը հասարակության մասին կետը կիրառելի չէ, քանի որ նախագիծը հանրային նշանակություն չունի:









ՏԵՂԵԿԱՆՔ

«Բարձրավոլտ էլեկտրացանցեր» փակ բաժնետիրական ընկերության կանոնադրական կապիտալն ավելացնելու և 2019 թվականի գործունեության արդյունքներով Հայաստանի Հանրապետության պետական բյուջե վճարման ենթակա շահութաբաժնի վճարումից ազատելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության վերաբերյալ

«Բարձրավոլտ էլեկտրացանցեր» փակ բաժնետիրական ընկերության կանոնադրական կապիտալն ավելացնելու և 2019 թվականի գործունեության արդյունքներով Հայաստանի Հանրապետության պետական բյուջե վճարման ենթակա շահութաբաժնի վճարումից ազատելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:




